ՀԻՄՆԱՎՈՐՈՒՄ
 «ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2023 ԹՎԱԿԱՆԻ ԴԵԿՏԵՄԲԵՐԻ 28-Ի ԹԻՎ 2326-Ն ՈՐՈՇՄԱՆ ՄԵՋ ՓՈՓՈԽՈՒԹՅՈՒՆ ԿԱՏԱՐԵԼՈՒ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ (ԱՅՍՈՒՀԵՏ՝ ՆԱԽԱԳԻԾ) ԸՆԴՈՒՆՄԱՆ

1. Կարգավորման ենթակա ոլորտի կամ խնդրի սահմանումը.
ՀՀ կառավարության 2023 թվականի դեկտեմբերի 28-ի «Լեռնային Ղարաբաղի կառավարության և նրա ստեղծած հիմնադրամների, առանձին իրավաբանական և ֆիզիկական անձանց նկատմամբ Հայաստանի Հանրապետության ֆինանսական կազմակերպությունների դրամական պահանջների (գույքային իրավունքների) զիջման դիմաց պետական գանձապետական պարտատոմսերի թողարկման, տեղաբաշխման, շրջանառության, հետգնման, մարման առանձնահատկությունները, առանձին իրավաբանական և ֆիզիկական անձանց պարտավորությունների ընտրանքի չափանիշները, ֆինանսական կազմակերպությունների կողմից դրամական պահանջների (գույքային իրավունքների) փոխանցման, փոխանցված դրամական պահանջների (գույքային իրավունքների) վերաբերյալ տեղեկատվության հրապարակման կարգը սահմանելու մասին» թիվ 2326-Ն որոշման N 2 հավելվածի 2-րդ կետի համաձայն՝ «Հայաստանի Հանրապետության 2023 թվականի պետական բյուջեի մասին» օրենքի 9-րդ հոդվածի 23-րդ մասի հիմքով ֆինանսական կազմակերպությունների կողմից Հայաստանի Հանրապետության կառավարությանը փոխանցման ենթակա են ֆինանսական կազմակերպություններում ձևավորված և 2023 թվականի սեպտեմբերի 19-ի դրությամբ վերջիններիս ֆինանսական հաշվետվություններում առկա հետևյալ պարտավորությունների և դրանց գծով հաշվարկված տոկոսների գծով դրամական պահանջները (գույքային իրավունքները).

	Իրավաբանական անձանց վարկեր
Այդ թվում՝

	6.1
 
	Լեռնային Ղարաբաղում գրանցված իրավաբանական անձանց Լեռնային Ղարաբաղի տարածքում գործունեություն ծավալելու նպատակով տրամադրված վարկեր, որոնք կամ որոնց մի մասն ապահովված են Լեռնային Ղարաբաղում առկա գույքով՝ զտված տվյալ վարկերի ապահովվածություն հանդիսացող՝ Հայաստանի Հանրապետությունում գտնվող անշարժ գույքի, այլ հիմնական միջոցների և դրամական միջոցների արժեքի չափով

	6.2
	6.1 կետի չափանիշներին բավարարող և 2023 թվականի նոյեմբերի 8-ի դրությամբ անհուսալի վարկեր՝ բացառությամբ 2020 թվականի սեպտեմբերի 30-ի դրությամբ անհուսալի վարկերի


Նույն որոշման N 2 հավելվածի 3-րդ կետի համաձայն՝ դրամական պահանջները (գույքային իրավունքները) փոխանցվում են Հայաստանի Հանրապետության ֆինանսների նախարարության և համապատասխան ֆինանսական կազմակերպության միջև ՀՀ քաղաքացիական օրենսգրքի 25-րդ գլխով սահմանված կարգով հասարակ գրավոր ձևով (որպես վարկերի խմբային փոխանցման գործարք՝ հիմք ՀՀ քաղաքացիական օրենսգրքի 299-րդ հոդվածի 4-րդ կետ) կնքված գործարքի հիման վրա: Ընդ որում, նույն հավելվածի 2-րդ կետում ներկայացված աղյուսակի 1-5.6 տողերում ներկայացված պարտավորություններով դրամական պահանջների (գույքային իրավունքների) փոխանցման գործարքները կնքվում են նույն որոշումն ուժի մեջ մտնելուց հետո հնգօրյա ժամկետում, իսկ 6-6.2 տողերում ներկայացված պարտավորություններով գործարքները կնքվում են մինչև 2024 թվականի հունվարի 31-ը ՀՀ կառավարության կողմից այդ պարտավորությունների դիտարկման արդյունքներով: Դիտարկման գործընթացն իրականացվում է ՀՀ վարչապետի հանձնարարությամբ իրավասու պետական մարմնի (մարմինների) կողմից ՀՀ կենտրոնական բանկի հետ համատեղ (համաձայնությամբ):

2. Ընթացիկ իրավիճակը և իրավական ակտի ընդունման անհրաժեշտությունը.
ՀՀ կառավարության 2024 թվականի փետրվարի 1-ի «Հայաստանի Հանրապետության կառավարության 2023 թվականի դեկտեմբերի 28-ի N 2326-Ն որոշման մեջ փոփոխություն կատարելու մասին» թիվ 138-Ն որոշմամբ ՀՀ կառավարության 2023 թվականի դեկտեմբերի 28-ի թիվ 2326-Ն որոշման N 2 հավելվածի 3-րդ կետով սահմանված դիտարկման գործընթացի իրականացման ժամկետը երկարաձգվել է մինչև 2024 թվականի մարտի 15-ը:
Ըստ ՀՀ կառավարության 2023 թվականի դեկտեմբերի 28-ի թիվ 2326-Ն որոշման N 2 հավելվածի 3-րդ կետով սահմանված դիտարկման գործընթացն իրականացնող իրավասու մարմնի դիտարկման՝ աշխատանքների մեծածավալ լինելու հանգամանքով պայմանավորված մինչև 2024 թվականի մարտի 15-ը հնարավոր չէ ապահովել դիտարկման իրականացումը:
[bookmark: _GoBack]Հաշվի առնելով այն հանգամանքը, որ կրկին հնարավոր չի լինի ապահովել ՀՀ կառավարության 2023 թվականի դեկտեմբերի 28-ի թիվ 2326-Ն որոշման N 2 հավելվածի 3-րդ կետի պահանջը, Նախագծով առաջարկվում է փոփոխել ՀՀ կառավարության 2023 թվականի դեկտեմբերի 28-ի թիվ 2326-Ն որոշման N 2 հավելվածի 3-րդ կետով սահմանված դիտարկման գործընթացի իրականացման ժամկետը:

3. Կարգավորման նպատակը և ակնկալվող արդյունքը.
Նախագծով առաջարկվում է փոփոխել ՀՀ կառավարության 2023 թվականի դեկտեմբերի 28-ի թիվ 2326-Ն որոշման N 2 հավելվածի 3-րդ կետով սահմանված դիտարկման գործընթացի իրականացման ժամկետը, ինչի արդյունքում հնարավոր կլինի ապահովել այդ գործընթացի իրականացումը:

4. Իրավական ակտի նախագիծը մշակող պատասխանատու մարմինը, ինչպես նաև, անհրաժեշտության դեպքում, նախաձեռնողի, հեղինակների և մշակմանը մասնակցող անձանց մասին տեղեկություններ.
Նախագիծը մշակվել է ՀՀ ֆինանսների նախարարության կողմից:

5. Նախագծի ընդունման կապակցությամբ պետական բյուջեում կամ տեղական ինքնակառավարման մարմինների բյուջեներում ծախսերի և եկամուտների էական ավելացումների կամ նվազեցումների մասին.
Նախագծի ընդունման կապակցությամբ պետական բյուջեում կամ տեղական ինքնակառավարման մարմինների բյուջեներում ծախսերի և եկամուտների էական ավելացում կամ նվազեցում չի նախատեսվում:

6. Նախագծի ընդունման կապակցությամբ այլ իրավական ակտերի ընդունման անհրաժեշտության մասին.
Նախագծի ընդունման կապակցությամբ այլ իրավական ակտերի ընդունման անհրաժեշտություն չկա:

7. Կապը ռազմավարական փաստաթղթերի հետ
Նախագծի ընդունումը չի բխում որևէ ռազմավարական փաստաթղթից:

